
Revisjon av politivedtekter for Tysvær kommune - offentleg høyring 
 
Kommunedirektøren sitt forslag til vedtak 

1. Kommunestyret sender forslag til ny forskrift om politivedtekt for Tysvær kommune på offentleg 
høyring, jf. forvaltningslova § 37. 

2. Høyringsfristen blir sett til seks veker frå kunngjeringsdato. 

3. Høyringsinnspel blir vurderte og innarbeidde i saka før endeleg politisk behandling i 
kommunestyret. 

 
Formannskapet 14.10.2026 
 
Behandling: 
Formannskapet sluttar seg samrøystes til kommunedirektøren sitt framlegg til vedtak. 

 
FSK - 056/26 Vedtak: 
1. Kommunestyret sender forslag til ny forskrift om politivedtekt for Tysvær kommune på offentleg 
høyring, jf. forvaltningslova § 37. 

2. Høyringsfristen blir sett til seks veker frå kunngjeringsdato. 

3. Høyringsinnspel blir vurderte og innarbeidde i saka før endeleg politisk behandling i 
kommunestyret. 

 
Kommunestyret 20.10.2026 
 
Behandling: 
Formannskapets innstilling enstemmig vedtatt. 

 
KST - 052/26 Vedtak: 
1. Kommunestyret sender forslag til ny forskrift om politivedtekt for Tysvær kommune på offentleg 
høyring, jf. forvaltningslova § 37. 



2. Høyringsfristen blir sett til seks veker frå kunngjeringsdato. 

3. Høyringsinnspel blir vurderte og innarbeidde i saka før endeleg politisk behandling i 
kommunestyret. 

 
  
Saksutgreiing 

Samandrag 

Dei kommunale politivedtektene regulerer forhold som gjeld ro og orden, trygg ferdsel og bruk av 
offentlege stader. Tysvær kommune har gjennomgått gjeldande politivedtekter med sikte på å 
oppdatere dei i samsvar med Politidirektoratet sine normalpolitivedtekter i rundskriv 2018-2 og 
gjeldande regelverk. Forslaget inneber i hovudsak ei oppdatering av struktur, språk og lovtilvisingar, 
og tek inn føresegner som er tilpassa dagens behov. Kommunedirektøren tilrår at forslaget blir sendt 
på offentleg høyring før endeleg behandling. 

Bakgrunn for saka 

Politilova § 14 gir kommunen heimel til å fastsetje lokale politivedtekter om nærare bestemte 
forhold. Politidirektoratet utarbeidde i 2018 ei ny normalpolitivedtekt for kommunane. Den førre 
normalpolitivedtekta var frå 1996. Sidan den gongen hadde det skjedd fleire lovendringar som gjorde 
det nødvendig å oppdatere vedtekta. Nye føresegner var komne til, medan andre forhold ikkje lenger 
skulle regulerast i politivedtektene fordi dei var regulerte i anna lovverk. Politidirektoratet peika 
samstundes på at eksisterande kommunale politivedtekter framleis gjeld fram til dei blir erstatta, så 
langt dei ikkje strir mot politilova.  

Politikontakten har vore involvert i oppstarten og revisjonsarbeidet. Politivedtekta er ei forskrift etter 
forvaltningslova. Før forskrifta blir vedteken, skal forslaget sendast ut på høyring. Det er dette denne 
saka gjeld. Når høyringsfristen er ute og innspela er behandla, kjem saka tilbake til kommunestyret 
for vedtak. Kommunestyret sitt endelege vedtak om endra politivedtekt skal deretter sendast til 
Politidirektoratet for legalitetskontroll, stadfesting og kunngjering i Norsk lovtidend. Vedtekta er 
derfor ikkje gyldig før det er gjennomført ein legalitetskontroll av innhaldet.   

  

Saks- og faktaopplysningar 

I revisjonsarbeidet er det teke utgangspunkt i normalpolitivedtekta (NPV). Direktoratet legg til grunn 
at det er opp til den enkelte kommunen, i samarbeid med politiet, å avgjere kva føresegner som skal 
takast inn. Samstundes er det ønskjeleg at kommunane nyttar systemet og ordlyden i 
normalpolitivedtekta, mellom anna for å få størst mogleg grad av likskap mellom kommunane i same 
politidistrikt. Lokale løysingar kan nyttast så langt politilova § 14 gir heimel.  

Eit grunnleggjande prinsipp er at politivedtektene ikkje bør regulere forhold som er uttømmande 
regulerte i anna lovverk, forhold der andre styresmakter har overteke det faglege ansvaret, forhold 
som etter sin art ikkje høyrer inn under politiet, eller føresegner som er blitt uhøvelege eller 
overflødige. Kommunedirektøren meiner at desse prinsippa også bør vere styrande for 
politivedtektene i Tysvær. 

Forslaget er derfor i hovudsak lagt tett opp til normalpolitivedtekta, men er avgrensa til føresegner 
som har klar heimel og praktisk relevans for kommunen. 



I normalpolitivedtekta, som ligg vedlagt, er det merknad til kvar enkelt paragraf. Merknadane 
inneheld forhold til anna lovverk, vidareføring eller endring frå tidlegare normalpolitivedtekt, eller 
andre merknader knytt til innhaldet. Normalpolitivedtekta er som tidlegare nemnt utgangspunktet 
for revideringa, men i tråd med føringane frå Politidirektoratet har ein i prosessen også samanlikna 
med dei tre nabokommunane som har oppdatert politivedtekt: Sveio, Haugesund og Karmøy.  

Nedanfor blir dei viktigaste skilnadene mellom forslaget til politivedtekt for Tysvær, 
normalpolitivedtekta (NPV) og politivedtektene i nabokommunane kommenterte. 

Kapittel 2 Orden på offentleg stad 

I NPV §2-1 om ro og orden på offentleg stad: andre avsnitt, er det teke inn føresegner om nattero 
mellom klokka 23.00 og 06.00. I samband med fotball-VM sommaren 2026 orienterte politiet 
kommunane om behovet for å ha ei føresegn som gir politiet høve til å dispensere frå kravet om 
nattero. Karmøy og Haugesund har teke inn ei slik føresegn. Kommunedirektøren føreslår at dette 
også blir teke inn i politivedtekta for Tysvær.  
 
Forslaget til §2-1, andre avsnitt, der andre setning og resten av leddet avviker frå NPV, vert dermed: 
Den som ferdast på eller like attmed offentleg stad pliktar å halde nattero mellom kl. 23.00 og 06.00. 
Politiet kan etter søknad innvilge dispensasjon frå kravet til nattero for eit bestemt høve i ei avgrensa 
periode. Det kan stillast vilkår for eit slikt løyve. Søknad skal sendast politiet innan ein frist politiet 
fastset. I ein søknad om dispensasjon frå nattero skal det dokumenterast korleis naboar som blir råka 
er kontakta, og at desse har fått høve til å uttale seg innan ein frist. 

NPV §2-4 om Tigging: Gir tre alternative føresegner dersom kommunen ønskjer å regulere tigging. 
Kommunedirektøren vurderer at det ikkje er dokumentert lokale utfordringar knytte til tigging i 
Tysvær som tilseier behov for særskild regulering. Eit lokalt forbod eller ei meldeplikt bør etter 
kommunedirektøren si vurdering vere grunngitt i eit konkret behov. Dersom det seinare oppstår 
utfordringar som gjer lokal regulering nødvendig, kan kommunen vurdere dette på nytt. Føresegna er 
heller ikkje teken inn i politivedtektene i nabokommunane. 

Når § 2-4 i NPV ikkje blir teken inn, blir § 2-5 i NPV § 2-4 i forslaget for Tysvær. 

Normalpolitivedtekta §2-5 om farleg eller skremmande verksemd (§2-4 i Tysvær kommune): Karmøy 
kommune har teke inn eit særskilt forbod mot bruk av fyrverkeri i Skudeneshavn. 
Kommunedirektøren vurderer at det ikkje er behov for ei tilsvarande lokal regulering i Tysvær. 

Kapittel 3 Sikring av ferdsla 

NPV §3-9 om fare for takras: Opnar for at kommunen kan fastsetje ein frist for når taket skal vere 
rydda. Haugesund har teke inn ei slik føresegn, medan Karmøy og Sveio ikkje har gjort det. 
Kommunedirektøren vurderer at det ikkje er dokumentert eit lokalt behov for ei slik tilleggsføresegn i 
Tysvær. 
 
Kapittel 4 Reinhald på offentleg stad 

NPV §4-4 Plikta eigaren har i samsvar med lokalt etablert sedvane til reinhald m.m. av fortau (må gå 
ut frå lokal sedvane): Ei slik føresegn kan berre takast inn dersom kommunen kan dokumentere at 
det ligg føre ein etablert lokal sedvane. Kommunedirektøren vurderer at det ikkje er grunnlag for å ta 
føresegna inn i politivedtekta for Tysvær. 

Kapittel 9 Ymse føresegner 

NPV §9-3 Kommunal handheving: Gir kommunen høve til å ta inn ei føresegn om at kommunen kan 
handheve nærare bestemte føresegner i politivedtekta. Ingen av nabokommunane har teke inn 



dette. Kommunedirektøren vurderer  heller ikkje at det er behov for kommunal handheving i 
Tysvær.   

Kommunedirektøren sin vurdering og konklusjon 

Kommunedirektøren vurderer at det er formålstenleg å revidere politivedtektene slik at dei er 
oppdaterte, enkle å bruke og harmoniserte med normalpolitivedtekta. Forslaget for Tysvær følgjer i 
hovudsak systemet og ordlyden i normalpolitivedtekta, med enkelte tilpassingar ut frå lokale behov 
og vurderingar. 

Forslaget tek vare på dei sentrale omsyna til ro, orden og trygg ferdsel, samtidig som føresegner som 
det ikkje er dokumentert behov for i Tysvær, er utelatne. Før endeleg vedtak blir forslaget sendt til 
Sør-Vest politidistrikt og andre aktuelle høyringsinstansar. Forslaget blir også gjort offentleg 
tilgjengeleg, slik at innbyggjarar, organisasjonar og andre interesserte kan kome med merknader. 

Aktuelle lovar, forskrifter, avtalar m.m. 

Politilova 
Normalpolitivedtekta 
Forvaltningslova 

  
Vedlegg 
Forslag til nye politivedtekter Tysvær kommune 2026 
Normalpolitivedtekt for kommunane - Rundskriv 2018-002 
Gjeldande forskrift om politivedtekt, Tysvær kommune 
Oversendingsbrev rundskriv 2018002 - Ny normalpolitivedtekt for kommunene 

